
Formaðurin í setanarbólk­
inum sigur seg hava latið 
høvuðspartaeigaranum fýra 
nøvn við persónum, sum 
allir vóru skikkað at gerast 
nevndarformaður í Atlants­
flog. 

– Ja, vit høvdu fýra 
kandidatar, sum allir vóru 
egnaðir at gerast nevnd­
arformaður í Atlantsflog. Tað 
sigur Kaj Johannesen, sum 
var formaður í setanarbólk­
inum, ið gjørdi innstilling- 
ina til aðalfundin 8. mars í 
fjør.

Kaj Johannesen var næst­
formaður í nevndini fyri 
Atlantsflog, men tók við sum 
fyribils formaður, tá Bjarni 
Askham Bjarnason gjørdist 
aðalstjóri í Fíggjarmálaráð­
num, 1. januar í fjør.

Tað var tí uppgávan hjá 
Kaj Johannesen at føra aðal­
fundarsamtyktina frá 2012 
um tilnevning av nevndar­
formanni og –limum út í 
lívið.

Kaj Johannesen er tó 

fáorðaður um ta tilgongd, ið 
hann stóð fyri.

– Vit høvdu fýra kandidat­
ar. Tann eini av hesum fýra 
var Niels Mortensen, og hann 
varð sum kunnugt seinni 
valdur til nevndarformann, 
sigur Kaj Johannesen.

Í aðrari grein her á síðuni 
greiðir Bergur Poulsen frá, 
at hann var til samrøðu 
við setanarbólkin. Kaj 
Johannesen hevur ongar 
viðmerkingar til hesi tíðindi, 
og hann ynskir heldur ikki 
at svara uppá, um aðrir 
kandidatar, til dømis Niels 
Mortensen, vóru til samrøðu 
við setanarbólkin.

– Nei, tað havi eg ongar 
viðmerkingar til, sigur Kaj 
Johannesen.

Spurdur, hvussu setanar­
bólkurin fann sínar kandidat­
ar, svarar Kaj Johannesen:

– Vit hugdu okkum um 
eftir kandidatum, sum høvdu 
teir eginleikar, ið vit ynsktu, 
sigur Kaj Johannesen, sum tó 
ikki vil svara uppá, um hesir 

kandidatar nú eisini vóru til 
samrøðu hjá setanarbólk­
inum.

Tað nærmasta, ið vit koma 
einum svari, er hetta:

– Man skjýtur ikki ein 
kandidat upp, sum man ikki 
hevur tosað við, og sum hevur 
játtað at taka við uppgávuni, 
sigur Kaj Johannesen.

Í aðrari grein her á síðuni 
upplýsir Niels Mortensen, at 
hann ongantíð var til nakra 
samrøðu við setanarbólkin.

Eingin raðfesting
Sambært Kaj Johannesen 
vóru øll fýra nøvnini javn­
sett. Tað vil siga, at eingin 
raðfesting varð gjørd í inn­
stillingini.

– Nei, tað gjørdu vit ikki. 
Vit hildu, at allir fýra persón­
arnir vóru egnaðir til at vera 
nevndarformaður í Atlants­
flog, sigur Kaj Johannesen.

Í aðrari grein her á síðuni 
førir størsti privati partaeig­
arin á, at setanarnevndin tók 
sína skyldu í álvara, metti um 

hóskandi formansevni og 
gav síðani sítt greiða tilmæli. 
Men sambært Adrian 
Noskwith var hetta eitt spæl 
fyri gallarínum, tí tilmælið 
varð skúgvað til viks av 
landsstýrismanninum.

– Vit deila ikki hansara 
fatan av støðuni, svarar Kaj 
Johannesen kritikkinum frá 
Noskwith.

Táverandi nevndarfor­
maðurin og formaður í 
setanarnevndini hevur tó 
trupult við at greiða frá 
niður í smálutir, hvussu 
setanarnevndin lat sítt ar­
beiði víðari.

– Tilmælið varð latið 
høvuðspartaeigaranum, sum 
jú velur allar nevndarlimir­
nar, sigur Kaj Johannesen.

Kaj Johannesen sigur seg 
tó ikki minnast, um hann 
lat landsstýrismanninum 
ein lista við nøvnunum, ella 
boðini vóru latin umvegis 
telefonina.

jonbrian@sosialurin.fo

Johan heldur 
ikki góðan 
leiðslusið

Fýra kandidatar til formanspostin
Kaj Johannesen:

Skaðilig politisk stýring
Adrian Noskwith:

Størsti, privati partaeigarin í Atlantsflog leggur landsstýris­
mannin í vinnumálum undir at misbrúka sítt politiska 
vald til at stýra føroyska flogfelagnum

Jákup Mørk

Tilnevningin av nýggjum 
nevndarformanni og 
nýggjum nevndarlimi 
í Atlantsflog eru í stríð 
við reglurnar um góðan 
leiðslusið.

Umframt at Johan Dahl 
við einvísu tilnevning 
sínari av nýggjum nevnd­
arformanni í Atlantic 
Airways breyt aðalfundar­
samtykt, so stríða bæði 
hetta valið og seinni eisini 
valið av Søren Jespersen 
sum nevndarlimi ímóti 
reglunum um góðan 
leiðslusið.

Hetta eru reglur, sum 
eru samtyktar hjá Atlantic 
Airways, og sum eru ein 
fráboðan um, hvussu 
felagið er skipað. Talan er 
ikki um lógarbrot, tá hesar 
reglur ikki verða fylgdar, 
men hetta brýtur tær 
spælireglur, sum felagið 
annars hevur í mun til 
íleggjarar og virðisbræva­
marknaðin.

Sonevndu Corporate 
Governance-reglurnar, 
sum greiða frá reglum og 
mannagongdum í felag­
num, innihalda eisini 
ásetingar fyri nevndarval. 
Millum annað stendur 
soleiðis í reglunum hjá 
Atlantic Airways:

»Atlantic Airways har 
nedsat et nominerings­
udvalg, der består af 
bestyrelsesformanden 
og to bestyrelsesmed­
lemmer. Udvalget 
assisterer bestyrelsen 
i nomineringsopgaver. 
Nomineringsudvalget 

behandler årligt de kom­
petencer, bestyrelsen skal 
råde over og har mandat 
til at foreslå kandidater 
til bestyrelsen, som der­
næst tager stilling til den 
endelige nominering, som 
indstilles af bestyrelsen 
til valg på general­
forsamlingen«

Tvey dømi 
Landsstýrismaðurin í 
vinnumálum ignoreraði 
egnar samtyktir, tá hann 
setti Niels Mortensen í 
formanssessin. Men hartil 
breyt hann bæði í hesum 
førinum og í einum seinni 
føri omanfyri nevndu 
reglu um góðan leiðslu­
sið.

– Adrian Noskwith bað 
Niels Mortensen vátta, at 
setanarnevndin hevði 
mett um hansara før­
leikar, og at nevndin valdi 
at vísa á hann fram um 
øll onnur nøvn, sum vóru 
í uppskoti. Men tað kundi 
hann ikki vátta, sigur 
Adrian Noskwith.

Eisini finst størsti 
privati partaeigarin at 
mannagongdini, sum varð 
fylgd, tá Søren Jespersen 
kom í nevndina. Sum 
in.fo hevur skilt, so varð 
setanarnevndin – sum 
annars er kravd í aðal­
fundarsamtyktini frá 
2012 – als ikki virkin í 
hesi tilgongd. Og enn 
minni hevur tilgongdin 
tí innihildi eina nevndar­
viðgerð av førleikunum 
hjá komandi nevndarlim­
inum.

jakup@sosialurin.fo

FAKTA:
Hesi hava sitið í nevndini fyri Atlantsflog, 
síðani felagið varð skrásett á keypsskálunum

•	Christian Andreasen, formaður fram til 2009 
•	Erling í Liða, næstformaður fram til 2008 
• Petur J. Eiriksson, nevndarlimur fram til 2010
• Verna Rasmussen, nevndarlimur fram til 2010
• Ingi S. Joensen, nevndarlimur ----
• Eyðfinnur Jacobsen, næstformaður 2008-2009
• Bjarni A. Bjarnason, formaður 2009-2012, nevndarlimur Jan-mar 2013
• Kaj Johannesen, næstformaður 2009-2012. Nevndarformaður jan-mar 2013, 
nevndarlimur mar-mai 2013, næstformaður mai 2013-

•	Jens W. Willumsen, nevndarlimur 2009-2012. Næstformaður Jan-mai 2013.
•	Tezz Tordsdotter Åkerman (fyrr. Ohlsson) nevndarlimur frá 2010-
•	Olaf S. Poulsen, nevndarlimur frá okt 2010-
•	Niels Mortensen, nevndarformaður frá mars 2013-
•	Søren Jespersen, nevndarlimur frá juni 2013-

Nevndarval í atlantsflog

Jákup Mørk

– Tað tykist sum, at ásetingin 
um setanarnevnd og 
setanartiltongd yvirhøvur 
ikki verður fylgd, sigur 
Adrian Noskwith, sum er 
størsti privati partaeigari í 
Atlantsflog.

Noskwith vísir á tvey 
dømi, har útnevningar í 
nevndini í Atlantic Airways 
eru framdar ímóti aðal­
fundarsamtykt hjá felagnum 
fyri tveimum árum síðan. 

Aðalfundurin í 2012 
samykti einmælt, at setast 
skuldi niður ein nevnd 
mannað við formanninum 
og tveimum nevndarlimum 
at fyrireika útnevningar av 
nevndarlimum og formanni 
í felagnum. Hetta er vanlig 
siðvenja í børsskrásettum 
partafeløgum, sum hevur 
til endamáls at tryggja 
feløgunum dygga nevndar­
samanseting.

Í telduposti til Adrian 
Noskwith sigur Niels 
Mortensen, at hann hevur 

tikið við sum nevndarfor­
maður eftir ynski frá lands­
stýrismanninum. Nevnd­
arformaðurin tykist ikki at 
vera kunnugur við reglurnar, 
ið galda fyri felagið. »Felagið 
hevur onga setanarnevnd«, 
sigur Niels Mortensen í 
teldubrævinum. »Eg varð 
skotin upp á aðalfundinum 
eftir umbøn frá Vinnumála­
ráðharranum.«

Á aðalfundinum í 2012 
tóku allir partaeigarar, eis­
ini Vinnumálaráðið, ann­
ars undir við at skipa eina 
setanarnevnd, sum skuldi 
seta fram uppskot um nevnd­
arlimir, formann og áseting 
av nevndarsamsýningum.

Adrian Noskwith bað 
Niels Mortensen vátta, at 
setanarnevndin hevði mett 
um hansara førleikar, og at 
nevndin valdi at vísa á hann 
fram um øll onnur nøvn, sum 
vóru í uppskoti. Men tað 
kundi hann ikki vátta.

Lurtar ikki 
Adrian Noskwith leggur 

landsstýrismannin í vinnu­
málum undir at leggja líka 
í tær reglur, sum nevndin 
hevur samtykt og fráboðað 
keypsskálunum.

– Tá Bjarni A. Bjarnason 
fór úr nevndini  skuldi nýggj­
ur nevdarlimur tilmælast 
og eisini nýggjur formaður. 
Tað er mín fatan, at setanar­
nevndin tá tók sína skyldu 
í álvara og metti um hósk­
andi formansevni. Setanar­
nevndin gav eisini nevnd­
ini eitt greitt tilmæli, hvør 
skuldi gerast formaður, men 
aðalfundurin fekk ongantíð 
kunnleika til formansevnið, 
tí uppskotið hóvaði ikki 
landsstýrismanninum, og 
hann kveistraði tí bæði 
tilmælið og setanarnevndina 
til viks og vildi í staðin hava 
Niels Mortensen í sessin, 
sigur Adrian Noskwith.

Adrian Noskwith vildi 
eisini hava at vita frá 
nevndarformanninum, hvør 
mannagongd varð fylgd, 
tá Søren Jespersen kom í 
nevndina í sambandi við, at 

Jens Wittrup Willumsen fór 
úr henni í mai 2013, og um 
setanarnevndin hevði skotið 
hendan mannin upp. 

– Tað tykist sum, at áset­
ingin um setanarnevnd og 
setanartiltongd yvirhøvur 
ikki er fylgd í hesum før­
unum, sigur Adrian 
Noskwith, sum samstundis 
ger greitt, at hann finst ikki 
at Niels Mortensen og Søren 
Jespersen persónliga, men 
stúrir fyri mannagongdunum 
í felagnum. 

Politisk stýring
– Hetta er brot á aðalfund­
arsamtyktina frá 2012, og 
hendan atferðin vísir, at 
stýringin av Atlantic Airways 
er vorðin alt meira politisk, 
sigur Adrian Noskwith og 
heldur fram:

– Politiskar avgerðir hjá 
landsstýrismanninum skaða 
virksemið hjá flogfelagnum, 
hava við sær hækkandi prísir 
og skaða eisini álitið á felagið 
og Føroyar sum heild, sigur 
Adrian Noskwith.


